
Gayatri Panchangam

ત્રિપદાગાયત્રીપઞ્ચાઙ્ગમ્  અથવા ત્રિપદા ગાયત્રીસ્તવરાજઃ

ભૈરવ ઉવાચ -

શ‍ૃણુ દેવિ પ્રવક્ષ્યામિ ગાયત્રીતત્ત્વમુત્તમમ્ ।
સ્તોમં મન્ત્રમયં નામ સર્વતન્ત્રેષુ ગોપિતમ્॥ ૧॥
અઙ્ગપઞ્ચાઙ્ગમીશાનિ   મહાપાતકનાશનમ્ ।
પુણ્યપ્રદં વેદસારં સર્વતત્ત્વોત્તમોત્તમમ્॥ ૨॥
પરમાર્થાભિખ્યાતસ્ય સ્તોત્રસ્યાસ્તિ ઋષિઃ શિવઃ ।
ત્રિષ્ટુપ્ છન્દો મહાદેવિ ત્રિપદી દેવતા સ્મૃતા॥ ૩॥
તારં બીજં શિરઃ શક્તિઃ સ્વર્ગં કીલકમીશ્વરિ ।
ધર્માર્થકામમોક્ષાર્થે વિનિયોગ ઇતિ સ્મૃતઃ॥ ૪॥
વિનિયોગઃ -
અસ્ય શ્રીત્રિપદાગાયત્રીસ્તવરાજસ્ય શિવ ઋષિઃ,
ત્રિષ્ટુપ્ છન્દઃ, ત્રિપદાગાયત્રીદેવતા,ૐબીજં , શિવઃ શક્તિઃ,
ખં ગં કીલકં। મમ ધર્માર્થકામમોક્ષાર્થે પાઠે વિનિયોગઃ॥
ઋષ્યાદિન્યાસઃ -
શિવઋષયે નમઃ (શિરસિ), ત્રિષ્ટપ્છન્દસે નમઃ (મુખે),
ત્રિપદાગાયત્રીદેવતાયૈ નમઃ (હૃદયે),ૐબીજાય નમઃ (ગુહ્યે),
શિવઃશક્તયે નમઃ (પાદયોઃ), ખં ગં કીલકાય નમઃ (નાભૌ),
વિનિયોગાય નમઃ (સર્વાઙ્ગે ) ।
કર-હૃદયાદિન્યાસ-ક્રમશઃ -
હ્રાં , હ્રીં  , હ્રૂં , હ્રૈં , હ્રૌં , હ્રઃ  (ઇત્યાદિભિઃ) ।
ધ્યાનમ્-
ચતુર્ભુજામર્કસહસ્રકોટિભાં
ત્રિલોચનાં હારકિરીટશોભિતામ્ ।

કપાલખટ્વાઙ્ગધરાં  મહોજ્જ્વલાં

(શ્રુતી) શ્વરી પઞ્ચમુખીં  ભજામ્યહમ્॥ ૧॥
વિવિધમણિમયૂરવૈઃ સ્ફીતકેયૂરહારાં
પ્રવરકનકકાઞ્ચીકિઙ્કિણીકિઙ્કિણાઢ્યામ્ ।

સકલભુવનરક્ષાસૃષ્ટિસંહારકર્ત્રીં
નિગમપરમવિદ્યામાશ્રયે વેદધાત્રીમ્॥ ૨॥

પ્રણવં મનુરાજમૌલિરત્નોપરિ
દેવેશ્વરિ વેદસાગરોત્થામ્ ।

પ્રજયે હૃદયે દયઃ સમુદ્રઃ સતતં
બ્રહ્મવિદીશ્વરો ભવેદ્ય એકઃ॥ ૩॥

શઙ્કા ભવેચ્ચૈવ વિહાય શઙ્કા
કઙ્કાલમાલાભરણો નિશીથે ।

કૃશાનુભાનુપ્રભયા સમાનો
વિમાનચારી સ ભવેત સમાનઃ॥ ૪॥

નૃબીજમન્તઃ શિવશક્તિરૂપં
વિભોર્જપેદ્યઃ ત્રિપદીરહસ્યમ્ ।

સ કામુકઃ કામકલાવિદગ્ધો
ભવેત્તુ રમ્ભાઙ્ગવિલાસભાગી ॥ ૫॥

ત્રિકૂટબીજં તવ મન્ત્રમધ્યે
જપેદ્ભવાનિ સ્મરતપ્તચેતા ।

સ મીનકામાંશ્ચ નિદાઘમેધો
ભવેદ્ભુવો ભૂપબુધો જનેન્દ્રઃ॥ ૬॥

સ્મરજપેદ્યઃ પરમાર્થપથ્યાં
નિર્વાણપથ્યાં તવ પઞ્ચવક્ત્રે ।

સમસ્તલોકાધિપતિઃ પુરેઽસૌ
ભવેત્પરાનુગ્રહભાજનં સઃ॥ ૭॥

પરાં જપેદ્યઃ પરમાર્થતથ્યાં
નિર્વાણરથ્યાં તવ પઞ્ચવક્ત્રે ।

સુલોચનાંલોચનવીક્ષણોરુ
પ્રભાવપીયૂષરસાકુલાત્મા॥ ૮॥

લક્ષ્મીં  જપેદ્યઃ પરવર્ગભીતઃ
શ્મશાનભૂમૌ શિવવેષધારી ।

તસ્યૈ (-વ) વશ્યા કમલાકરસ્થા
યા વિષ્ણુપત્ની કમલાકરસ્થા॥ ૯॥

વાણી યદા કણ્ઠજલે જપેદ્યો
દશાયુતં દુર્દશયાભિભૂતઃ ।

સ વૈરિવર્ગ સમરે નિહત્ય
ભવેદ્ભવાનીતનયો દિવેન્દ્રઃ॥ ૧૦॥

ભીમાં જપેદ્યો વરતાન્તકાલે
નિતાન્તમમ્ભોજદલાસનસ્થઃ ।

સ ભીમરૂપોઽરિકુલં વિહન્યા-
દન્તે લભેત્કામપદં ત્રિપાદ્યાઃ॥ ૧૧॥

મન્ત્ર જપેદ્યઃ શુચિરર્ચનાયાં
ચતુર્ભુજે હવ્યભુજઃ સમક્ષમ્ ।

સ ગાણપત્યં પ્રતિપદ્ય દેવ્યા
સ્તથા ભવેદ્વિશ્વનૃપાધિનાથઃ॥ ૧૨॥

ગાયત્રીત્યભિધાક્ષરત્રયમિદં વેદાર્થતત્ત્વં પરં
યો ધ્યાયેદ્ધૃદયારવિન્દકુહરે પ્રાતર્નિશીથેઽથવા   ।

ચૈનાચારવિચારમાર્ગનિપુણો વેદાન્તસારોદ્ધૃતં
પ્રોદ્ભૂતાગમતત્ત્વવિત્તુ ત્રિપદીધામ સ્વયં યાસ્યતિ॥ ૧૩॥

રમા (સુયોગી) ગિરિગહ્વરાન્તે
જપેદ્ગિરીશાઙ્કપતેઃ સમીપે ।

સ યોગિગમ્યો ગુરુગર્વહારી
ગિરાં ભવેદિન્દ્રસમુચ્ચિતાઘ્રિઃ॥ ૧૪॥

માયાં જપેદ્યઃ સ્મરયુક્તચેતા
જટાકિરીટેન્દુકલે તવાગ્રે ।

સ વૈષ્ણવેન્દૌ સુરનાથમૌલિઃ
સ્ફુરન્મણિજ્યોતિવિરાજિતાઙ્ઘ્રિઃ ॥ ૧૫॥

મા બીજમિન્દુસ્ફુરતોર્ધ્વબીજં
જપેન્નિશીથે શીર્ષાસનસ્થઃ ।

યો વીરમાતૈકપરઃ સ સદ્યો
ભવેદ્ધરાયાં નૃપસાર્વભૌમઃ॥ ૧૬॥

માયાયુગં યઃ પ્રજપેદ્રતાદૌ
(નારી-) મુખાસક્તમુખો નિશીથે ।

સ લોકપાલાર્ચિતપાદપદ્મો 
ભવેદ્ભવાન્તે ભુવનાધિ નાથઃ॥ ૧૭॥

વાણી જપેદ્યો જડભાવયુક્તો
વેદાન્તતત્ત્વૈકપરો ભવેચ્ચ ।

તસ્યાસ્યપદ્મે વસતિં  વિધાય
નનર્ત્તિ  વાણી વિદુષાં સભાયામ્॥ ૧૮॥

યો વાયુપૂજ્યાં સુરતાવસાને
જપેન્નિશીથે શશિખણ્ડચૂડે ।

સ વાયુપૂજ્યો બલવાન્ પ્રયાતિ
તદ્ધામ સત્યં ત્રિદિવેન્દ્રતુલ્યઃ॥ ૧૯॥

કાન્તાર્ણમન્તર્જપતે સ્મરાન્તે
યો વેદમાતર્દિવસાવસાને   ।

વશ્યો વશી તસ્ય પદારવિન્દે
સુશ્રૂષમાણો ભવતા ભવન્તિ॥ ૨૦॥

મન્ત્રાન્તરસ્થં ઠદ્વયં જપેદ્યસ્
તેજોરૂપં સાધકસાધકેશિ ।

તસ્યાપ્યાસ્યે ભારતી તસ્ય હસ્તે
લક્ષ્મીઃ કુર્યાદ્વાસ આકલ્પકાલમ્॥ ૨૧॥

ભૂગેહવૃત્તસ્રયષોડશાર
નાનાસ્ત્રદિક્કોણયુગાનિ વિન્દૌ ।

નિષેદુષીં  શીધુરસાકુલાક્ષી
જ્યક્ષીં ત્રિવર્ણાં ત્રિપદાં ભજામિ॥ ૨૨॥

દેવિ ત્રૈલોક્યમાતર્લગુડવરકરે પુષ્પમાલાવતંસે
નાનારત્નપ્રભાઢ્યે ત્રિનયનવિલસત્સૂર્યચન્દ્રાગ્નિનેત્રે ।

પીઠે વૈ પઞ્ચવક્ત્રે વલયમણિવિભાભાસુરે નૂપુરાઢ્યે
શ્રીમન્નીલોત્પલાભે ત્રિભુવનહૃદયે વેદમાતઃ પ્રસીદ॥ ૨૩॥

ઇતિ સ્તોત્રં પુણ્યં પરમમનુમયતત્ત્વસહિતં
પઠેદ્વા ગાયત્રીં  નિશિ કુજદિને વાપિ સતતમ્ ।

પઠેદ્વાઽસૌ દાન્તઃ (સકલમપિ) શાસ્ત્રં ગમયતિ
લભેલ્લક્ષ્મીં  પ્રાન્તે પરમપદવીમાતૃકામપિ॥ ૨૪॥

એતદ્દેવીપઞ્ચાઙ્ગં  સર્વ સારમનુત્તમમ્ ।
ગાયત્ર્યાસ્તત્ત્વમીશાનિ ચતુર્વેદરહસ્યકમ્॥ ૨૬॥
સર્વસારમયં સિદ્ધિપ્રદં ભોગાપવર્ગદમ્ ।
સર્વતન્ત્રેષુ ગુપ્તં ચ મહાદિવ્યં મહાપદમ્॥ ૨૭॥
ન દાતવ્યમભક્તાય કુચૈલાય દુરાત્મને ।
અન્યશિષ્યાય નો દેયં દત્ત્વા નિરયમાપ્નુયાત્॥ ૨૮॥
શિષ્યાય શુદ્ધમનસે ગુરુભક્તાય પાર્વતિ ।
દીક્ષિતાય કુલીનાય દેયં સાધકસત્તમે॥ ૨૯॥
ઇતીદં દેવિ ગાયત્ર્યાસ્તત્ત્વસારરહસ્યકમ્ ।
ગુહ્યં ગોપ્યં ન દાતવ્યં ગોપનીયં પ્રયત્નતઃ॥ ૩૦॥
ઇતિ શ્રી રૂદ્રયામલતન્ત્રે ગાયત્રીરહસ્યે
પરમાર્થદેવતાત્રિપદીગાયત્રીપઞ્ચાઙ્ગં  સમ્પૂર્ણમ્ ।
ગાયત્રી રહસ્ય પંચાંગં

